
       Загадкі – адзін з найбольш любімых народам, асабліва дзецьмі, фальклорных жанраў. Загадкі ўзніклі ў глыбокай старажытнасці. Нашы мудрыя продкі былі перакананыя, што думка, выказанае слова валодаюць магутнай сілай – яны могуць прынесці палёгку, вылечыць жывую істоту, а могуць і зусім знішчыць яе. Старадаўнія людзі цудоўна ведалі ўладу слова, адчывалі яго прыгажосць, непаўторнасць, глыбіню. Яны пакінулі нам выдатныя ўзоры вобразных і трапных характарыстык трапных прыродных з’яў, прадметаў, рэчаў.
      Загадка перадае змест праз мастацкі вобраз, поўны нечаканых параўнанняў, збліжэнняў і паваротаў. У загадках вядомая людзям рэч паўстае ў нечаканы, незвычайным вобразе.загадкі ствараюцца на аснове параўнання, супастаўлення ў нечым падобных з’яў і прадметаў. І чалавек павінен зразумець сутнасць утоеных рэчаў і супаставіць іх, што названа ў загадцы.

     Загадкі развіваюць разумовыя здольнасці, кемлівасць, фантазію, трэніруюць памяць, прывучаюць да развагі, аналізу. Яны прымушаюць дзіця удумвацца ў кожнае  слова, параўноўваць яго з другімі, знаходзіць у іх розніцу. Ужо адно гэта мае немалаважнае значэнне для выпрацоўкі ў дзяцей умення выдзяляць галоўнае, асноўнае ў з’явах прыроды, або ў якім-небудзь паняцці. Загадкі садзейнічаюць  развіццю ў дзяцей назіральнасці і пытлівасці, фарміраванню паэтычнага погляду на рэчаіснасць. 

     Папярэдняе апытванне дзяцей пасля азначэння праблемы паказала наступныя рэзультаты:

  1. На пытанне “Ці любіце вы разгадваць загадкі” 95% выхаванцаў групы адказалі станоўча.

   2. 90% дзяцей хацелі б навучыцца адгадваць загадкі.

  3. 100% вучняў пажадалі навучыцца самі складаць загадкі

 Прааналізаваўшы адказы, было прынята рашэнне працаваць над рэалізацыяй праекта “Падарожжа ў краіну Загадкі”.


* фарміраванне пазнаваўчых і творчых здольнасцей дзяцей на аснове загадкі як яркай, вобразнай формы народнай творчасці.


· пазнаёміць дзяцей з загадкай як віда народнай творчасці, відамі загадак;
· навучыць разгадваць загадкі і ствараць уласныя;

· развіваць ў дзяцей здольнасці да творчасці;

· стымуляваць цікавасць да загадкі;
· спрыяць развіццю мовы  дзяцей;

· выхаванне любові да вуснай народнай творчасці.


 
*выхаванцы групы падоўжанага дня (1 – 2 класы)
*іх бацькі

*выхавацель групы



· выяўленне і павышэнне аўтарытэту найбольш кемлівых і здольных да пазнавальнай дзейнасці дзяцей;
· стварэнне “Зборніка загадак”. 



*на працягу 3 чвэрці 2010 – 2011 навучальнага года


· разгадваць загадкі;
· ствараць асабістыя загадкі;
· складуць “Зборнік загадак”.
            

· прыцягненне і матываванне ўсіх дзяцей групы на сумесную работу;

· чоткія патрабаванні выхавацеля да сябе, як вядучаму і арганізатару заняткаў;

· памяшканне для заняткаў;

· улік санітарных і гігіенічных патрабаванняў да працы.





1. Вуснае апытванне.(11.01.20110)
Заўвага! Апытванне праводзіцца ў вуснай форме, так як вучні 1 класа не ў поўнай меры асвоілі пісьмо.

2. Гутарка “Што такое загадка?”(18.01.2011г.)


Механізм рэалізацыі. План дзеянняў.
	№ п/п
	Дзеянні
	Срок рэалі-

зацыі
	Адказныя

	1
	Стварэнне творчых груп (дзеці+ бацькі)


	11.01.2011г.
	Выхавацель

	2
	Даследчая работа

Заданне: запісаць беларускія народныя загадкі на тэмы:

1-я група: расліны і жывёлы;

2-я група: з’явы прыроды

3-я група: прадметы побыту
	Студзень –

сакавік 2011г. 
	Кіраўнікі творчых груп

	3
	Занятак 1. “Якія бываюць загадкі?”
	01.02.2011г.
	Выхавацель

	4
	Занятак 2. “ Як разгадаць загадку?”
	01.03.2011г.
	Выхавацель

	5
	Конкурс на лепшага разгадвальніка загадак
	08.02.2011г.
	Выхавацель

	6
	Занятак 3. “Як навучыцца ствараць загадкі”
	15.03.2011г.
	Выхавацель

	7
	Конкурс загадак
	15.02.2011г.
	Выхавацель

	8
	Конкурс малюнкаў “Адгадай загадку і намалюй адгадку”
	22.02.2011г.
	

	9
	Стварэнне “Зборніка загадак” (на матэрыяле работы творчых груп)
	22.03.2011
	Выхавацель, кі

раўнікі тв.груп




1. Прэзентацыя “Зборніка загадак”(24.03.2011г.)
2. Гульня “Падарожжа ў краіну Загадкі”(24.03.2011г.)
                           

Пытанні да вуснага апытвання:
1. Ці любіце вы разгадваць загадкі?

2. Ці ўмееце вы разгадваць загадкі?

3. Ці хацелі б вы навучыцца разгадваць загадкі?

                                   Гутарка “Што такое загадка?”

Мэты: пазнаёміць дзяцей з паняццем “загадка”, з гісторыяй ўзнікнення       беларускай загадкі; фарміраваць цікавасць да вуснай народнай творчасці; выхоўваць любоў да роднага слова.

                                                Ход занятка
1. Гутарка па тэме
   Адгадайце, калі ласка, загадку:
      Я рухавы звярок,

      Заўжды весела мне.

      Мая хата – дупло

      На высокай сасне. (Вавёрка).

· Па якіх прыкметах вы пазналі, што гэта іменна вавёрка?

· А што такое загадка, як вы лічыце?

· Паслухайце, калі ласка, пра гісторыю загадкі.

Загадкі ўзніклі ў глыбокай старажытнасці. Адчуваючы сваю непарыўную сувязь з сусветам, прыродай, зямелькай-карміцелькай, чалавек складваў загадкі найперш пра тое, з чым сустракаўся ў паўсядзённым жыцці. Людзі надзялялі прыроду чалавечымі якасцямі. Нашы продкі верылі, што расліны і жывёлы разумеюць чалавечую мову. Яны параўноўвалі незразумелае ім з тым, што назіралі кожны дзень. Напрыклад, неба параўноўвалі з полем, зоркі – з велізарным статкам, а месяц з пастухом. 
  Даўней самыя вопытныя і паважаныя людзі спецыяльна вучылі моладзь разгадваць загадкі, каб развіваць разумовыя здольнасці, кемлівасць, фантазію, назіральнасць, трэніраваць памяць, прывучаць да развагі, аналізу. Яшчэ здаўна вядомы вясельны звычай: бацькі або сваякі нявесты падчас вяселля, перш чым аддаць дзяўчыну жаніху, загадвалі яму загадкі. І калі малады мог адгадаць іх, радня нявесты прымала яго ў сваю сям’ю. З цягам часу адгадванне загадак стала проста забавай.
· Зараз пытанне для самых уважлівых:

· Аб чым складвалі загадкі нашы продкі?

Таго, хто лёгка адгадвае загадкі, лічаць знаходлівым, разумным.

Зараз высветлім, ці ўмееце вы разгадвць загадкі. Адгадайце маю загадку:

“Што гэта за свінка: на спіне дзеравяшка, а на жываце шарсцінка?” (Шчотка). 

· З кім параўноўваецца шчотка?

· Ці падобна яна на свінку? Параўнанне спінкі з дзеравяшкай нагадвае звычайную шчотку, а ўдакладненне пра шарсцінку адразу падказвае адгадку.
                   2.  Фізхвілінка.
3. Гульня “Адгадай хутчэй”

  Дзеці  адгадваюць прапанаваныя загадкі. 

1. Без рук, а малюе, без зубоў, а кусае. (Мароз).

2. Усе яго любяць, чакаюць, а глянуць, убачаць – адразу заплачуць. (Сонца).

3. Стукае, грукае, а нідзе яго не відаць? (Гром).

4. Стаіць паненачка ў чырвонай сукеначцы, хто не ідзе – паклоніцца? (Суніцы).

5. Хоць у капелюшы, але галавы не мае? (Грыб).

6. Не кравец, а ўсё жыццё з іголкамі ходзіць? (Вожык).
7. У чырвоных ботах захаваўшы лапкі, ходзіць па балоце, спрытна ловіць жабкі? (Бусел).

8. Ва ўсіх дзетак адзенне з манетак? (Рыба).

9. Носік сталёвы, а хвосцік ільняны? (Іголка і нітка).

10. Што гэта за дарога: хто не ідзе, той кульгае? ( Лесвіца).

11. Рук і ног не мае, а дзверы адчыняе? (Вецер).

4. Гульня “Ты – мне. Я – табе”

Умова: група дзеліцца на 2 каманды. Кожная каманда па чарзе загадвае загадкі. Перамагае каманда, якая загадала і адгадала больш загадак.

5. Падвядзенне вынікаў.

  - Што больш за ўсё запомнілася?
                           Якія бываюць загадкі
Мэты: пазнаёміць дзяцей асаблівасцямі загадак, іх разнастайнасцю; развіваць кемлівасць, пазнавальную актыўнасць; спрыяць фаміраваццю цікавасці да роднага слова, традыцый.
                                  Ход занятка

1. Узнаўленне ведаў
- Успомніце, што вы даведаліся пра загадку з папярэдняга занятку?

- Для чаго народ ствараў загадкі?

- Чаму, як вы лічыце вучаць загадкі?

2. Гутарка па тэме
- Успомніце, пра што складваў народ загадкі?
- Палюючы на звяроў, ловячы рыбу, збіраючы грыбы ці ягады, арэхі, зёлкі, людзі пільна прыглядаліся да прыроды. Сваі назіранні яны занатоўвалі ў загадках. Паспрабуйце адгадаць загадку:

Кішэні не мае, а сонца хавае,

Страху не мае, а ад ветру ўцякае,

Вачэй не мае, а слёзы пралівае.

Так, гэта хмара. 

- Звычайна загадка называе адну або некалькі істотных прыкмет: “Невялікі, рыжаваты, а хвост доўгі і калматы, на дрэве жыве, шышкі грызе” хто гэта
Безумоўна гэта вавёрка. 

· Па якіх прыкметах вы пазналі, што размова ідзе пра вавёрку?

· Вельмі шмат названа прыкмет: памер, колер, знешні выгляд і нават асноўны занятак.

· У загадках вельмі часта з’явы прыроды надзелены якасцямі жывых істот. Адгадайце такую загадку: “Без рук, а малюе, без зубоў, а кусае.” (Мароз).

· Некаторыя загадкі нагадваюць задачы. Адгадайце такую загадку:”Дзве мацеры, дзве дачкі ды бабулька з унучкай. Колькі ўсіх?” (Трое: бабуля, маці, дачка).
Гульня “Даскажы загадку” 

Дзецям прапануюцца загадкі, ў якіх няма канцоўкі. Дзеці павінны самі яе прадоўжыць і адгадаць.
Напрыклад: Зімою белы, а летам… (шэры). Адгадка – заяц.

Мяне ўсе просяць, мяне чакаюць, а як з’яўлюся, хавацца…(пачынаюць, спяшаюць). Адгадка – дождж.
У рыжай разбойніцы хвост, як мятла. Ад кары ўцякла, сляды… (замяла). Адгадка – ліса.

Рук і ног не мае. А дзверы.. (адчыняе, зачыняе).Адгадка – вецер

                                   Фізхвілінка.

Гульня “Пакажы загадку”
Пры дапамозе жэстаў, пэўных рухаў, дзеці павінны паказаць адгадку.
Загадкі: Улетку шэранькі, узімку беленькі. Доўгія вушы мае, хутка ў лес уцякае. (Заяц.)

Маленькія лапкі, на лапках драпкі.

Ціхенька ступае, мышак пужае. (Кот).

Што за гаспадар лясны

Спіць пад снегам да вясны,

А прачнуўшыся, хутчэй

Па мёд лезе ў вулей?(Мядзведзь).

Падвядзенне вынікаў

· Што новага вы даведаліся пра загадку?
· Што больш за ўсё спадабалася?

                                       Конкурс загадак
Мэты: выпрабаваць кемлівасць дзяцей, развіваць у іх творчыя здольнасці;

спрыяць выхаванню любові да роднага слова.

Абсталяванне: карцінкі, папера, алоўкі ці фламастэры)

Падрыхтоўка да конкурса пачынаецца з падбору вучнямі загадак, падзелу групы на каманды, выбараў камандзіраў, выбару назвы каманды.

                                 Ход занятка
Пачынаецца конкурс са знаёмства з камандамі. Трэба адгадаць іх назвы, прадстаўленыя ў выглядзе загадак.( Напрыклад: “Без матора  гудзіць, без пілота ляціць, не аса, а джаліць.(Пчала). “Сямсот муляроў збудавалі дом без вуглоў”.(Мурашы).)
Конкурс №1 “Адгадай загадку і знайдзі адгадку”

Дзеці павінны адгадаць загадку, знайсці адгадку і прымацаваць яе да дошкі.

Загадкі для 1-ай каманды:

1. Ляцеў птах цераз дах,

   Сеў на варотах

   У чырвоных ботах.(Бусел)

2. У залаты клубочак

    Схаваўся дубочак.(Жолуд)

3. Ляжыць бочачка – ні дна, ні вочачка.(Яйка).

4. Ляціць – вые, а як сядзе – зямлю рые. (Жук).

5. Вісіць – зялёны, ляціць – жоўты, ляжыць – чорны.(Ліст).
Загадкі для 2-ой каманды:

1. Ён ў шапачцы чырвонай

    Лечыць гай і бор зялёны.

    І трапляе на абед

    Яму шкоднік-караед.(Дзяцел).

2. Сядзіць урода пасярод агарода,

    Хто да яе дакранецца, 

    Усякі спыніцца. (Крапіва).

3. Рук многа, а нага адна.(Дрэва).

4. У нашай нявесты рубашак больш як дзвесце, 

    А вецер павее – цела відно. (Курыца).

5. стаяць слупы бялёныя, на іх шапкі зялёныя.(Бяроза).

Конкурс №2 “Кальцоўка загадак”

Вядучы аб’яўляе тэмы загадак. Задача каманд – успомніць адпаведныя загадкі. Калі каманда на лік тры не ўспомніць загадку, то прапускае ход. Перамагае тая каманда, якая набрала больш ачкоў.
Конкурс №3 “Намалюй адгадку”

Камандам выдаюцца папера і алоўкі. Кожнай камандзе даецца па тры загадкі. Задача каманд – намаляваць на паперы адгадкі
Перамагае каманда, якая заданне зробіць хутчэй і правільна.

Загадкі 1 –ай камандзе:

1. Без рук, без ног, а па падлозе скача. (Мятла).

2. Хоць у капелюшы, але галавы не мае.(Грыб).
3. Не кравец, а ўсё жыццё з іголкамі ходзіць.( Вожык).

Загадкі 2 –ой камандзе:

1. Ва ўсіх дзетак адзенне з манетак.(Рыба).

2. Носік сталёвы, а хвосцік ільняны. (Іголка).

3. Крыж на крыжы, хто ведае – адкажы.(Клубок).

                     Фізхвілінка.

Конкурс №4 “Успомні загадку”

Дзецям прапануецца ліст паперы, дзе запісаны адгадкі. Задача каманд – успомніць  загадку з дадзенай адгадкай. ( Напрыклад: вавёрка. Загадка: “Невялікі, рыжаваты, а хвост доўгі і калматы, на дрэве жыве, шышкі грызе”).

Конкурс №5 -  творчы
Камандам даюцца словы. Трэба са слоў скласці загадку і загадаць яе іншай камандзе.
Для 1-ай каманды: нараджаецца, ноч, раніцай, вечарам, жыве, а, памірае.(Вечарам нараджаецца, ноч жыве,а раніцай памірае. Раса.)

Для 2-ой каманды: дарогі, з, глядзіць, высокай, крутарогі, бычок. (З высокай дарогі глядзіць бычок крутарогі. Месяц.)

Падвядзенне вынікаў

· падлік ачкоў;

· узнагароджанне каманды – пераможцы.






